
Агенцијата за заштита на правото на слободен пристап до информациите од јавен карактер, врз основа на член 109 став 13 од Законот за општата управна постапка („Службен весник на Република Македонија“ бр.124/15), а согласно член 27 и член 34 став 1 од Законот за слободен пристап до информации од јавен карактер („Службен весник на Република Северна Македонија“ бр. 101/19) и Упатството за спроведување на Законот за слободен пристап до информации од јавен карактер („Службен весник на Република Северна  Македонија“ бр.60/20), постапувајќи по Жалбата изјавена од Д.И., независен новинар од Скопје, поднесена против Решението на  Развојна банка на Северна Македонија АД Скопје, по предметот Барање за пристап до информации од јавен карактер, на ден 15.12.2025 година, го донесе следното:

Р Е Ш Е Н И Е

1. Жалбата изјавена Д.И. независен новинар од Скопје, поднесена против Решението на  Развојна банка на Северна Македонија АД Скопје бр.03-3149/7 од 01.12.2025 година, заведена во Агенцијата со бр.08-562 на 02.12.2025 година, по предметот Барање за пристап до информации од јавен карактер, СЕ УВАЖУВА.
2. Решението на Имателот на информации бр.03-3149/7 од 01.12.2025 година СЕ ПОНИШТУВА.
3. СЕ ЗАДОЛЖУВА Имателот на информации да му ја достави бараната информација на Барателот во делот под точка 1 и 3 од Барањето на начин и во форма наведени во Барањето.
4. Имателот на информации е должен да го спроведе ова Решение во рок од 15 дена од денот на неговиот прием и за истото да ја извести Агенцијата.

О Б Р А З Л О Ж Е Н И Е

   Д.И. независен новинар од Скопје,  на 10.10.2025 година поднел Барање за пристап до информации од јавен карактер до Развојна банка на Северна Македонија АД Скопје, со кое побарал да му се достави по е-маил  електронски запис од следната информација:
„1. Список или база на податоци со сите компании (и проектите) кои добиле кредити од Развојната банка на Северна Македонија во период од 01.01.2020 до денот на добивање на одговор на ова Барање, вклучувајќи ги: Компаниите што добиле директни кредити од Развојната банка и; Компаниите што добиле под-заеми преку комерцијални банки во рамки на кредитни линии финансирани или координирани од Развојната банка; 
2. Агрегирани податоци за бројот на поддржани компании, поделени по година, сектор и кредитна програма; 
3. Копии од извештаите што деловните банки ги доставуваат до Развојната банка во рамки на кредитните линии, и тоа: Извештаи доставени пред одобрување на кредитите и; Извештаи доставени по реализација на кредитите;
 Забелешка: Податоците да бидат доставени во форма која ќе ги заштити личните или доверливите информации, но да овозможат јавен увид во тоа кои компании се финансирани, за какви проекти, по која програма и со кој износ“.  
Постапувајќи по наведеното Барање, Имателот на информации донел Решение 03-2916/4 од 27.10.2025 година  со кое Барањето на Барателот се делумно се уважува, се прифаќа барањето за пристап до информации кои се однесуваат на прашањето под реден број 2, се одбива барањето за пристап до информации кои се однесуваат на прашањата под редните броеви 1 и 3. 
Незадоволен од донесеното Решение на Имателот на информации, Барателот на информациите поднесе Жалба до Агенцијата, заведена под бр.08-562 на 31.10.2025 година.
Агенцијата за заштита на правото на слободен пристап до информациите од јавен карактер, постапи по поднесената Жалба  согласно одредбите од Законот за слободен пристап до информации од јавен карактер, донесе Решение бр.08-562 од 17.11.2025 година, со кое Жалбата ЈА УВАЖИ, оспореното Решение на Имателот на информации бр.03-3149/7 од 01.12.2025 година го поништи во делот под точка 1 и 3 од Барањето и предметот го врати на повторно постапување пред првостепениот орган, со укажувања и насоки за натамошно постапување. 
Постапувајќи по Решението, Имателот на информации при повторното постапување донел Решение бр.03-3149/7 од 01.12.2025 година, со кое повторно го одбива во целост во делот под точка 1 и 3 од Барањето  на барателот наведувајќи дека: „...Бараните информации за прашањата бр.1 и 3 претставуваат банкарска тајна  и согласно член 111 од Законот на банките „Документите, податоците и информациите кои се стекнати при вршење на банкарски и други финансиски активности за поединечни лица и трансакции со поединечни лица, како и за депозитите на поединечни лица претставуваат банкарска тајна која банката е должна да ја заштити и чува“......Податоците односно информациите кои се бараат, се податоци односно информации кои РБСМ ги има стекнато при вршење на банкарски и други финансиски активности ....Информациите се дел од доверливи договори меѓу РБСМ и комерцијалните банки, чие објавување би предизвикало правна и економска штета како за РБСМ така и за комерцијалните банки....Врз основа на спроведениот тест на штетност, направена е процена на ризикот од штета доколку се објават информациите, при што е  утврдено дека постои реална, непосредна и значителна штета доколку информациите се објавуваат...доколку се објават информациите од една страна, и јавниот интерес од друга страна, имателот на информации – Развојна банка на Северна Македонија оцени дека: јавниот интерес за непречено функционирање на финансиските институции и други правни лица кои се овластени од или чие работење е под надзор на народната банка на Република Северна Македонија АД, преовладува над јавниот интерес за слободен пристап до информациите, податоците и документите за компаниите и проектите кои се кредитирани ос страна на Развојна банка на Северна Македонија...“...Со спроведениот тест на штетност, имателот на информации – РБСМ направи анализа на пропорционалноста во примената на исклучоците односно проверка дали е можен делумен пристап или промена на начинот на запознавање со информациите, при што утврди дека и со двете точки од барањето делумниот пристап е невозможен...“.
Незадоволен од донесеното Решение на Имателот на информации, Барателот на информации во законски предвидениот рок повторно достави Жалба до Агенцијата, заведена со број 08-562 од 02.12.2025 година. Во Жалбата е наведено: „...Развојна банка на Република Северна Македонија АД, ...... во новото Решение суштински го повторува истото: Во своето образложение Имателот на информацијата повторно се повикува на член 111 од Законот за банките .... Иако членот 111 од Законот за банките јасно посочува дека банкарска тајна се информациите за „поединечни лица“ – односно за поединечни клиенти, нивните сметки и поединечни трансакции – моето барање воопшто не навлегува во таа сфера. Барањето се однесува исклучиво на правни субјекти (компании) кои добиле финансиска поддршка од државата преку субвенционирани кредити од Развојна банка, и тоа само во форма на: назив на компанија, назив на проект и износ...Самиот факт што се работи за јавна развојна банка во целосна државна сопственост и за кредити помогнати со јавни пари води до заклучок дека постои јавен интерес за транспарентност. ...Сметам дека Развојна банка, постапува спротивно на јавната забрана да се сокрива начинот на кои се трошат јавните пари, иако Агенцијата во своето Решение јасно укажува дека информациите што се однесуваат на трошење на јавни средства не можат да бидат исклучени од пристапот до информации од јавен карактер. Развојна банка оперира со средства кои потекнуваат од државниот буџет, од меѓународни развојни фондови и од кредитни линии поддржани со државни гаранции...Дополнително, Развојна банка во решението укажува дека извештаите кои се предмет на точка 3 од моето барање се извештаи кои „содржат податоци за клиентите на деловните банки кои банките се должни да ги заштитуваат и чуваат, а не се на РБСМ“. Законот за слободен пристап до информации од јавен карактер предвидува дека, кога информацијата содржи делови што можат да бидат изземени, имателот е должен да обезбеди делумен пристап со заштита само на тие делови. Развојна банка во новото Решение воопшто  не разгледува можност за делумен пристап до овие извештаи, туку целосно ја одбива и оваа точка...Сакам да посочам дека овие извештаи се од исклучително значење за да може да се утврди состојбата на проектите за кои биле потрошени државни пари...Доколку овие извештаи содржат лични податоци или чуствителни деловни информации, имателот на информацијата може да ги заштити со нивно соодветно прецртување...“. 
             Агенцијата со допис бр.08-562 од 03.12.2025 година, преку е-маил ја препрати Жалбата до Имателот на информации и побара во рок од 7 дена да се произнесе по истата и до Агенцијата да ги достави сите списи во врска со предметот.
На 11.12.2025 година, Имателот на информации преку електронска пошта до Адгенцијата достави Одговор на жалба бр.03-3149/15 . Во прилог го достави оспореното Решение бр.03-3149/7 од 01.12.2025 година и Тестот на штетност бр. 03-3149/6. Во Одговорот на жалба е наведено: „...Согласно решението на Агенцијата од 17.11.2025 година, РБСМ во решението од 01.12.2025 година и тестот на штетност, во целост ги образложи основите за одбивање  на барањето, а тоа е член 6 став 1 од Законот за слободен пристап до информации од јавен карактер во врска со член 111 и 112 од Законот за банките и член 74 став 1 од Законот за Народна банка. Согласно овие прописи банкарската тајна е класифицирана информација која банките вклучително и НБРСМ, се должни да ја заштитат и чуваат и не смеат јавно да ја објавуваат....Повторно ќе наведеме и во овој одговор на жалба, РБСМ не е правно лице што врши јавни овластувања утврдени со закон, ниту врши дејност која е од јавен интерес...основна причина поради која РБСМ одбива на жалителот да му ги даде бараните податоци е фактот дека во член 5 од Законот за Развојна банка на Северна Македонија ... е предвидено дека доколку со овој закон не е поинаку уредено, на РБСМ соодветно се применуваат одредбите од Законот за банките. РБСМ без оглед на фактот што е акционерско друштво во државна сопственост, пред се мора да го пичитува Законот за банките....Потврда дека банкарската тајна е класифицирана информација е член 74 од Законот за Народната банка со кој е определено дека документите, информациите и податоците кои се класифицирани како банкарска тајна не се јавни...“. 
По разгледувањето на Жалбата и другите списи во врска со предметот, Агенцијата за заштита на правото на слободен пристап до информациите од јавен карактер утврди дека Имателот на информациите не постапил согласно одредбите од Законот за слободен пристап до информации од јавен карактер и не овозможил пристап до бараните информации, на начин и во форма наведени во Барањето, неосновано повикувајќи се на исклучок од слободниот пристап до информациите од јавен карактер наведен во член 6 став 1 точка 1 од истиот закон која гласи “информација која врз основа на закон претставува класифицирана информација со соодветен степен на класификација“. 
Агенцијата укажува дека едеинствен lex specialis во областа на слободниот пристап до информациите од јавен карактер е Законот за слободен пристап до информации од јавен карактер и дека имателите на информации, при постапување по барања за пристап до информации од јавен каратер се должни да постапуваат согласно тој закон, како и согласно Законот за општата управна постапка.
Имателот на информации во Одговорот на жалба бр.03-3149/15 од 09.12.2025 година,  односно во дописот Тест на штетност бр.03-3149/6 од 01.12.2025 година, своето Решение за одбивање на пристапот до бараните информации го темели на член 111 од Законот на банките и член 77 од Законот на народната банка, но не доставил доказ за утврдување на степенот на заштитеноста односно степенот на класификацијата на бараната информација исто така  не ги наведува штетните последници врз интересот кој се заштитува, односно јавниот интерес што би се постигнал со објавување на информацијата. 
 Одредбата од член 6 став 1 точка 1 во Законот за слободен пристап до информации од јавен карактер гласи  “информација која врз основа на закон претставува класифицирана информација со соодветен степен на класификација“.
Што се однесува до конкретното постапување на првостепениот орган по барање за пристап до информации од јавен карактер поднесено од Д.И.,  независен новинар од Скопје, Имателот на информациите треба да има предвид дека согласно член 3 став 1 алинеја 2 од Законот за слободен пристап до информации од јавен карактер „информација од јавен карактер" е информација во која било форма што ја создал или со која располага имателот на информацијата согласно со неговите надлежности. Врз основа на цитираниот член, Развојната банка на Северна Македонија е имател на бараните информации, бидејќи располага со истите во вршење на работите од својата надлежност и е должен да овозможи пристап до истите на начин и во форма наведени во Барањето. 
Во случајов не станува збор за исклучок од слободниот пристап до информации од јавен карактер, туку за должност за информирање на јавноста за работењето на Развојната банка на Северна Македонија, односно за побарани документи кои произлегуваат од организацијата и работењето на овој Имател на информации, или за информации кои согласно член 10 од Законот за слободен пристап до информации од јавен карактер Имателот на информации е должен да ја информира јавноста. 
Со давање на бараните податоци нема да настане штета за Имателот на информации. Со давање на бараните информации ќе се обезбеди поголема транспарентност и отчетност на работата на Имателот на информации.
 Поради погоре наведеното, Агенцијата за заштита на правото за слободен пристап до информации од јавен карактер одлучи како во диспозитивот на ова Решение. 

Ова Решение е конечно во управната постапка и против него нема место за жалба.
ПРАВНА ПОУКА: Против ова Решение странката може да поведе управен спор пред Управниот суд во рок од 30 дена.

                                                                                                                    Директор,
                                                                                                                   Пламенка Бојчева

